
YASHIL IQTISODIYOTNI MOLIYALASHTIRISH 
ORQALI IQTISODIYOT SAMARADORLIGINI 
OSHIRISH YO‘LLARI
Xolikov S.X. 
Toshkent davlat iqtisodiyot universiteti 
mustaqil tadqiqotchisi

Annotatsiya. Ushbu tezisda yashil iqtisodiyotni moliyalashtirish orqali iqtisodiyot samaradorligini oshirish 
masalalari yoritilgan. Unda yashil texnologiyalarni joriy etish, yashil investitsiya loyihalarini moliyalashtirish 
manbalarini kengaytirish hamda Milliy “yashil” iqtisodiyot taksonomiyasidan foydalanishning ahamiyati ko‘rib 
chiqilgan. Shuningdek, yashil moliyaning rivojlanishiga ta’sir etuvchi omillar, uzoq muddatli investitsiyalar 
bilan bog‘liq moliyaviy shart-sharoitlar va xususiy sektor ishtirokini kengaytirish zarurati asoslangan. Tezisda 
yashil iqtisodiyotga o‘tish jarayonida maxsus moliyaviy mexanizmlarni shakllantirish iqtisodiyot tarmoqlarida 
resurslardan samarali foydalanish va barqaror o‘sishni ta’minlashga xizmat qilishi ta’kidlangan.

Kalit so‘zlar: yashil iqtisodiyot, yashil moliya, yashil investitsiyalar, yashil texnologiyalar, milliy taksonomiya, 
barqaror rivojlanish, iqtisodiy samaradorlik.

Abstract. This thesis examines ways to improve economic efficiency through the financing of the green 
economy. It focuses on the introduction of green technologies, the expansion of financing sources for green 
investment projects, and the role of the National Green Economy Taxonomy. The thesis also discusses the 
factors influencing the development of green finance, the financial conditions for attracting long-term investment, 
and the need to increase private sector participation. It is emphasized that the formation of special financial 
mechanisms during the transition to a green economy can support more efficient resource use and sustainable 
economic growth.

Keywords: green economy, green finance, green investment, green technologies, national taxonomy, 
sustainable development, economic efficiency.

Аннотация. В данном тезисе рассматриваются вопросы повышения эффективности экономики 
за счет финансирования зеленой экономики. Особое внимание уделено внедрению зеленых 
технологий, расширению источников финансирования зеленых инвестиционных проектов, а также 
значению Национальной таксономии зеленой экономики. Кроме того, раскрыты факторы, влияющие 
на развитие зеленого финансирования, финансовые условия привлечения долгосрочных инвестиций 
и необходимость расширения участия частного сектора. В тезисе подчеркивается, что формирование 
специальных финансовых механизмов в процессе перехода к зеленой экономике способствует более 
эффективному использованию ресурсов и обеспечению устойчивого экономического роста.

Ключевые слова: зеленая экономика, зеленое финансирование, зеленые инвестиции, зеленые 
технологии, национальная таксономия, устойчивое развитие, экономическая эффективность.

K I R I S H
O‘zbekistonda islohotlarning yangi bosqichida O‘zbekiston Respublikasi Prezidentining 2022-yil 

2-dekabrdagi “2030-yilgacha O‘zbekiston Respublikasining «yashil» iqtisodiyotga o‘tishiga qaratilgan islohotlar 
samaradorligini oshirish bo‘yicha chora-tadbirlar to‘g‘risida”gi PQ-436-son qarorida belgilangan “iqtisodiyot 
tarmoqlarida «yashil» texnologiyalar, xususan, resurs tejovchi, chiqindisiz ishlab chiqarish, chiqindilarni qayta 
ishlash imkoniyatini beruvchi texnologiyalarni va xavfsiz kimyoviy moddalarni qo‘llashga o‘tish hamda qayta 
tiklanuvchi energiya texnologiyalaridan foydalanish imkoniyatlarini o‘rganish va ularni amaliyotga tatbiq etish” [1] 
hamda O‘zbekiston Respublikasi Prezidentining 2025-yil 30-yanvardagi “«O‘zbekiston — 2030» strategiyasini 
«Atrof-muhitni asrash va “yashil iqtisodiyot” yilida amalga oshirishga oid davlat dasturi to‘g‘risida”gi PF-16-son 
Farmonida nazarda tutilgan “yashil iqtisodiyot tamoyillarini keng joriy qilish, iqtisodiyotni iqlim o‘zgarishiga 
moslashtirishga qaratilgan loyihalarni barqaror moliyalashtirish” [2] masalalariga alohida e’tibor qaratilmoqda. 
Ammo yashil iqtisodiyotni shakllantirish borasida mamlakatimizda amalga oshirilayotgan islohotlar natijasida 
so‘nggi yillarda ijobiy natijalarga erishilgan bo‘lsa-da, yashil investitsiya loyihalarini iqtisodiyot tarmoqlari va 

sohalarida samarali qo‘llash, ularni moliyalashtirish manbalarini kengaytirish hamda mavjud resurslardan 
oqilona foydalanish masalalari o‘z ilmiy-amaliy ahamiyatini saqlab qolmoqda. Shu sababli iqtisodiyot tarmoqlari 
va sohalariga yashil investitsiyalarni faol jalb qilish, yangi moliyalashtirish manbalarini shakllantirish hamda 
yashil texnologiyalar imkoniyatlaridan keng foydalanish orqali qo‘shilgan qiymat zanjirini rivojlantirish muhim 
vazifalardan biri hisoblanadi.

Tarixiy rivojlanish bosqichiga nazar tashlaydigan bo‘lsak, «yashil» iqtisodiyot — bu XX asr oxirida yuzaga 
kelgan iqtisodiyot fanining yo‘nalishi bo‘lib, u iqtisodiy faoliyatning atrof-muhitga salbiy ta’sirini kamaytirish 
zarurligini nazarda tutadi. “Yashil” iqtisodiyot konsepsiyasi iqtisod fanining ekologiya iqtisodiyoti va atrof-muhit 
iqtisodiyoti kabi sohalari bilan chambarchas bog‘liq holda yaratilishi va iqtisodiyotining rivojlanishi asosida ilgari 
surilgan tamoyillarning iqtisodiy siyosatga joriy etilishi natijasida “yashil iqtisodiyot” tushunchasi shakllana 
boshladi. Ushbu atama ilk bor 1989-yilda Buyuk Britaniya hukumati uchun yetakchi iqtisodchilar tomonidan 
“Yashil iqtisodiyot”ni rivojlantirish rejasi”, deb nomlangan hisobotda foydalanilgan [3]. “Yashil” iqtisodiyotni 
rivojlantirishga bag‘ishlangan ilk ilmiy tadqiqotlar 1972-yilda Stokgolmda ijtimoiy-iqtisodiy rivojlanish va ekologiya 
muammolariga bag‘ishlangan xalqaro konferensiyada atrof-muhitni saqlab qolish va rivojlantirishga qaratilgan 
konferensiyada ko‘rib chiqilgan edi. Kojevnikova va Terakopovlar [4] “Yashil iqtisodiyot barqaror rivojlanishning 
yo‘nalishlaridan biri” nomli asarida iqtisodiyotda faoliyatini ekologiyaga yo‘naltirilgan ishlab chiqarishga o‘tish 
zarurati paydo bo‘lganini asoslaydi. Bunda “yashil iqtisodiyot” barqaror rivojlanish, kambag‘allikni qisqartirish va 
ijtimoiy adolatning muhim hamda hozirgi zamondagi yetakchi asosi sifatida qaraladi. Shodimetov va Ayrapetovlar 
“Yashil iqtisodiyot barqaror rivojlanishga yo‘l” nomli maqolasida [5] zamonaviy jamiyatlarda yashil iqtisodiyotning 
barqaror rivojlanishni ta’minlashdagi ijtimoiy, iqtisodiy, ekologik tomonlari tadqiq qilingan. Rivojlangan davlatlar 
va Shanxay hamkorligi davlatlari tajribasi o‘rganilgan va uning O‘zbekiston uchun foydali tomonlari ko‘rsatib 
o‘tilgan. V. Vaykning “Yashil iqtisodiyot va barqaror rivojlanish” [6] asarida so‘nggi yilda jahon amaliyotida 
barqaror rivojlanish borasida sezilarli natijalar qo‘lga kiritilgani, barqaror rivojlanishda asosan ekologik, ijtimoiy 
va iqtisodiy tomonga urg‘u berilayotgani ko‘rsatib o‘tilgan. Bunda “yashil iqtisodiyot” jahon iqtisodiyotining 
barqaror rivojlanishida resurs tejamkor va atrof-muhitga kam salbiy ta’sirli yo‘nalish sifatida tadqiq qilingan. 
Voymik va Husayin Shohning “Yashil iqtisodiyot barqaror rivojlanish va kambag‘allikni qisqartirish omili sifatida” 
nomli asarida Bangladesh Respublikasi misolida “yashil iqtisodiyot”ning dunyo mamlakatlari hududlarida 
barqaror rivojlanish va kambag‘allikni qisqartirishda muhim yo‘nalish bo‘layotganligi ko‘rsatib o‘tilgan [7].

“Yashil” moliyaning faol rivojlanishiga ta’sir ko‘rsatuvchi asosiy omillarni ikki guruhga ajratib ko‘rsatish 
mumkin [8]. Birinchi guruhga “yashil” moliyaga bevosita xos bo‘lgan omillar, ikkinchi guruhga esa uzoq muddatli 
investitsiyalarni jalb qilish bilan bog‘liq umumiy moliyaviy shart-sharoitlar kiradi. Birinchi guruh doirasida 
“yashil” moliya bo‘yicha konseptual apparat chegaralarining yetarli darajada aniqlashtirilmagani, institutsional 
mexanizmlarning shakllanish jarayoni, kredit va bozor risklarini baholash metodologiyasini takomillashtirish 
zarurati, “yashil” investitsiyalarning tashqi ta’sirini baholash hamda axborot taqsimotidagi nomutanosiblik kabi 
jihatlar ajratib ko‘rsatiladi. Ikkinchi guruh esa uzoq muddatli investitsiyalarga xos bo‘lgan umumiy moliyaviy 
risklar bilan bog‘liqdir [9].

2024-yilda YaIM o‘sishiga qishloq, o‘rmon va baliqchilik xo‘jaligi tarmog‘i 0,6 foizga, sanoat tarmog‘i 1,7 
foizga, qurilish tarmog‘i 0,6 foizga va xizmat ko‘rsatish tarmog‘i 3,3 foizga ijobiy hissa qo‘shdi. Mahsulotlarga 
sof soliqlarning o‘sishi hisobiga YaIM 0,3 foizga ko‘paydi. Iqtisodiyotning barcha tarmoqlarida yaratilgan yalpi 
qo‘shilgan qiymat hajmi YaIM umumiy hajmining 95,3 % ini tashkil etdi va 6,6 % ga o‘sdi. YaIM mutlaq o‘sishiga 
ta’siri 6,2 % ni tashkil etdi. Mahsulotlarga sof soliqlarning YaIM tarkibidagi ulushi 4,7 % ni tashkil etdi va 2023-yil 
bilan taqqoslaganda 6,0 % ga o‘sdi. YaIM mutlaq o‘sishiga ta’siri 0,3 % ni tashkil etdi.

“Yashil” obligatsiyalar va kreditlar, shuningdek, boshqa manbalar hisobidan moliyalashtiriladigan “yashil” 
turdagi loyihalarni tasniflash tajriba tariqasida Milliy “yashil” iqtisodiyot taksonomiyasi orqali amalga oshirish 
bo‘yicha respublikamizda chet el investitsiyalarini, shu jumladan, xalqaro moliya institutlari va xorijiy hukumat 
moliya tashkilotlarining mablag‘larini investitsiya loyihalari, avvalambor, aholining hayot darajasi va sifatini 
oshirishga qaratilgan loyihalarni amalga oshirish uchun faol jalb qilish chora-tadbirlari amalga oshirilmoqda 
[11]. Shu bilan birgalikda, respublikamiz Jahon banki guruhi, Osiyo taraqqiyot banki va Islom taraqqiyot banki, 
xorijiy hukumat moliya tashkilotlari kabi nufuzli xalqaro moliya institutlari bilan hamkorlik davrlarida xalqaro 
loyihalarni amalga oshirish borasida yetarli darajada tajribaga ega bo‘lmoqda.

X U L O S A  V A  T A K L I F L A R
Umuman olganda, xulosa o‘rnida ta’kidlash mumkinki, yashil iqtisodiyotni moliyalashtirish orqali iqtisodiyot 

tarmoqlarini rivojlantirish nazariyasi va amaliyoti yuzasidan olib borilgan ilmiy tadqiqotlar natijasida quyidagi 
xulosalar chiqarish mumkin:

– «Yashil» loyihalar taksonomiyasi barqaror rivojlanishga hissa qo‘shadigan iqtisodiy faoliyat turlari, loyihalar 
toifalari va aktivlar tasniflanishini tizimli aniqlashga xizmat qiladi. Ko‘p hollarda milliy taksonomiyalar ma’lum bir 

mamlakat iqtisodiyoti xususiyatlarini va barqaror rivojlanish yo‘lidagi harakatlarining ustuvor yo‘nalishlarini aks 
ettiradi.

– O‘zbekiston Respublikasining 2022-yilgi yoqilg‘i-energetika balansida tabiiy gaz hisobiga shakllantirilgan 
yoqilg‘i va energiyaning umumiy miqdori 21,4 mln tonna neft ekvivalentiga teng bo‘lgan. Tabiiy gaz iste’molida 
aholining ulushi 44,0 foizni, sanoatning ulushi 24,7 foizni, transport sohasining ulushi 19,3 foizni, noenergetika 
sohalarining ulushi 2,7 foizni va boshqa tarmoqlarning ulushi 9,3 foizni tashkil etgan. Mamlakatimizda 
2022-yildagi yo‘qotishlar miqdori 4,19 mln tonna neft ekvivalentiga teng bo‘lib, bu birlamchi taklif etilayotgan 
yoqilg‘i va energiyaning 8,5 foizini tashkil etgan. Shuningdek, elektr energiyasini iste’molchilarga yetkazib 
berishdagi yo‘qotishlar 36,7 foiz yoki 290,6 ming tonna neft ekvivalentiga teng bo‘lgan.

– «Yashil» iqtisodiyotga o‘tish va «yashil» o‘sishni ta’minlash yirik hajmdagi moliyaviy resurslarni talab etadi. 
Bunda barcha xarajatlarni faqat davlat budjeti hisobidan moliyalashtirish cheklangan imkoniyatlarga ega. Mazkur 
masalaga yechim sifatida kam uglerodli texnologiyalardan foydalanishga xususiy sektorni faol jalb qilish va 
xususiy sektorning mazkur yo‘nalishdagi faoliyatini rag‘batlantirish lozim. Shu sababli mamlakatimizda «yashil» 
iqtisodiyotni rivojlantirish maqsadida maxsus jamg‘armani tashkil etish maqsadga muvofiq. Jamg‘armaga ichki 
va tashqi manbalar, xususan, davlat budjeti mablag‘lari, xususiy biznes vakillari, institutsional investorlar, 
xalqaro moliya institutlari va boshqa tashkilotlar mablag‘larini jalb qilish mumkin. Jamg‘arma mablag‘larining 
Milliy «yashil» iqtisodiyot taksonomiyasida belgilangan yo‘nalishlar doirasidagi loyihalarni moliyalashtirishga 
safarbar qilinishi respublikamizning «yashil» o‘sishini ta’minlashga xizmat qiladi.

